
ᐊᕐᕌᒍᕐᓂ ᐊᕙᑎᓪᓗ ᖁᓕᓪᓗᓂ ᐱᒍᑦᔨᓕᕐᑐᑦ ᓄᓇᕕᒻᒥᐅᓂᒃ: ᓄᓇᕕᒻᒥ ᐃᓗᓯᓕᕆᓂᕐᒧᑦ 
ᑲᑎᒪᔩᑦ ᐅᖃᐅᓯᖃᕆᐊᓪᓚᐳᑦ ᐱᑦᔪᑎᒥᓂᒃ, ᓯᕗᓂᑦᓴᕆᒍᒪᔭᒥᓂᒃ, ᐱᓪᓚᕆᖁᑎᒋᔭᒥᓂᓪᓗ 

 
ᑰᑦᔪᐊᖅ, ᒣ 30, 2025 – ᓄᓇᕕᒻᒥ ᐃᓗᓯᓕᕆᓂᕐᒧᑦ ᑲᑎᒪᔩᑦ ᐅᐱᒍᓱᑦᓱᑎᒃ ᖁᕕᐊᓲᑎᓖᑦ ᐊᕐᕌᒍᐃᑦ 30 
ᐱᒍᑦᔨᓕᕐᓂᒥᓄᑦ 2025-ᒥ. ᓴᕐᕿᑎᑕᐅᓕᓚᐅᕐᓯᒪᒻᒪᑦ 1995-ᖑᑎᓪᓗᒍ ᐱᖁᔭᐅᑉ ᐊᑖᒍᑦ ᓲᓱᒋᔭᖃᕆᐊᖃᕐᓂᖅ 
ᐃᓗᓯᓕᕆᓂᕐᒥᒃ ᐃᓄᓕᕆᓂᕐᒥᓗ, ᓄᓇᕕᒻᒥ ᐃᓗᓯᓕᕆᓂᕐᒧᑦ ᑲᑎᒪᔩᑦ ᑲᔪᓯᐅᑦᔨᖏᓐᓇᓕᒫᕐᑐᑦ ᐱᓇᓱᐊᕆᐊᓕᒻᒥᓂᒃ 
ᐱᐅᓯᐅᒥᒋᐊᕐᓗᒋᑦ ᐃᓄᓕᒫᑦ ᐃᓗᓯᖏᑦ ᖃᓄᐃᖕᖏᓯᐊᕐᓂᖏᓪᓗ 14-ᓂᑦ ᓄᓇᓕᓐᓂ ᓄᓇᕕᓕᒫᒥ. 
 
ᐃᓚᒋᔭᐅᑎᓪᓗᒍ ᐊᕐᕌᒍᐃᑦ 30 ᓇᓪᓕᐅᓂᕐᓯᐅᑕᐅᓂᖓᓄᑦ, ᓄᓇᕕᒻᒥ ᐃᓗᓯᓕᕆᓂᕐᒧᑦ ᑲᑎᒪᔩᑦ ᐅᖃᕆᐊᓪᓚᑐᑦ 
ᑎᓕᔭᐅᒪᐅᑎᒥᓂᒃ, ᑐᕌᕐᑕᒥᓂᒃ, ᐊᒻᒪᓗ ᐱᒻᒪᕆᐅᔪᖁᑎᒥᓂᒃ, ᑕᒪᒃᑯᐊᓗ ᐃᓘᓐᓇᓯᐊᖏᑦ ᐋᕐᕿᒋᐊᕐᑕᐅᒪᑦᓱᑎᒃ 
2025-2030 ᐋᕐᕿᓯᒪᐅᑎᑦᓴᒥ ᓄᓇᓕᓕᒫᑦ ᐸᕐᓀᒍᑎᖓᓂ ᒪᓕᑦᓯᐊᓕᖁᓪᓗᒋᑦ ᑭᖕᖒᒪᒋᔦᑦ ᐅᓄᕐᓯᕙᓪᓕᐊᓂᖏᑎᒍᑦ 
ᓄᓇᕕᒻᒥ.  
 
ᑎᓕᔭᐅᒪᐅᑎ 
ᑲᔪᓯᑎᑕᐅᓂᖃᕐᓱᓂ ᐃᓂᖓᓄᑦ 15 ᔦᒥᓯ ᐯ ᐊᒻᒪᓗ ᑯᐯᒃ ᑕᕐᕋᖓᑕ ᐊᖏᖃᑎᒌᒍᑎᖓᑕ ᐊᑖᒍᑦ, ᓄᓇᕕᒻᒥ 
ᐃᓗᓯᓕᕆᓂᕐᒧᑦ ᑲᑎᒪᔩᑦ ᑎᓕᔭᐅᒪᒍᑎᖓ ᐸᕐᓀᖃᑦᑕᓂᐊᕐᓂᒥᒃ, ᐃᓂᓪᓚᑎᕆᖃᑦᑕᓂᐊᕐᓂᒥᒃ, 
ᐊᑐᓕᕐᑎᓯᖃᑦᑕᓂᐊᕐᓂᒥᒃ ᐊᒻᒪᓗ ᖃᐅᔨᓴᕐᓂᖃᖃᑦᑕᓂᐊᕐᓂᒥᒃ ᐱᓇᓱᐊᕈᓯᐅᔪᓂᑦ ᐱᒍᑦᔨᓗᒋᑦ ᓄᓇᕕᒻᒥᐅᑦ 
ᖃᓄᐃᖕᖏᓯᐊᖁᓪᓗᒋᑦ, ᑕᒪᒃᑯᐊᓗ ᑐᕌᕐᓂᖃᑦᓯᐊᓱᑎᒃ ᐱᓇᓱᐊᒍᑎᑦᑎᓄᑦ.  
 
ᑐᕌᕐᑕᖅ 
ᐃᓄᐃᑦ ᖃᓄᐃᖕᖏᓯᐊᕐᑎᓗᒋᑦ ᓄᓇᓕᓐᓂ ᖃᓄᐃᖕᖏᓯᐊᕐᑐᓂ ᐅᐊᕈᑦᔨᑐᕐᓯᒪᑎᓪᓗᒋᑦ ᐃᓗᓯᓕᕆᓃᑦ ᐃᓄᓕᕆᓃᓪᓗ 
ᒪᓂᒪᔭᐅᔪᑦ ᑭᓇᓕᒫᓄᑦ ᒪᓕᓪᓗᒋᑦ ᐱᕐᖁᓯᑐᙯᑦ ᐱᒻᒪᕆᐅᔪᖁᑏᓪᓗ. 
 
ᐱᒻᒪᕆᐅᔪᖁᑏᑦ 
• ᓲᓱᒋᔭᖃᕐᓂᖅ: ᒪᓕᑦᓯᐊᓚᖓᓂᖅ ᐱᕐᖁᓯᑐᖃᕐᒥᒃ ᐊᒻᒪᓗ ᐱᒍᑦᔨᓯᐊᕐᓗᒋᑦ ᐃᓄᐃᑦ ᐊᑐᓂ ᓄᓇᓖᓪᓗ. 
• ᐱᐅᓂᖓ: ᐋᓐᓂᐊᓯᐅᕆᓂᖅ ᐃᓗᓯᓕᕆᓂᒃᑯᑦ ᐃᓄᓕᕆᓂᒃᑯᓗ ᐱᐅᔪᒥᒃ ᓄᓇᕕᒻᒥᐅᑦ ᐊᑦᔨᒌᖕᖏᑐᒥ 

ᑭᖕᖒᒪᒋᔭᖏᑎᒍᑦ. 
• ᓱᓕᑦᓯᐊᓂᖅ: ᑐᑭᓯᓇᑦᓯᐊᑐᒥᒃ ᐱᐅᓯᖃᕐᓂᖅ ᐊᒻᒪᓗ ᐸᓯᔭᑦᓴᐅᕈᓐᓇᓂᕐᒥᒃ ᐃᓱᒪᒋᔭᖃᑦᓯᐊᓂᖅ 

ᑐᑭᑖᕈᑎᓕᒫᑎᒍᑦ ᓱᒋᐊᕈᑎᓕᒫᑎᒍᓪᓗ. 
• ᐊᑦᔨᒌᑦᑎᓯᑦᓯᐊᓂᖅ: ᐱᒍᑦᔭᓕᒫᑦ ᓱᓕᔫᑎᑦᓯᐊᓗᒋᑦ ᐋᓐᓂᐊᕕᓕᐊᓲᓕᒫᑦ ᓄᓇᓕᓐᓂ ᐱᓯᒪᔪᑦ. 
• ᐱᓇᓱᐊᖃᑎᒌᓐᓂᖅ: ᐱᓇᓱᐊᖃᑎᖃᕐᓃᑦ ᓲᖑᔫᑎᑦᓯᐊᓗᒋᑦ ᓄᓇᓕᑎᒍᑦ ᓄᓇᓕᓕᒫᑎᒍᓪᓗ ᐃᑲᔪᖃᑎᒌᓐᓂᖅ. 

ᑖᒃᑯᐊ ᐊᕐᕌᒍᐃᑦ ᐃᕐᖃᐅᒪᒋᔭᐅᖁᓪᓗᒋᑦ, ᓄᓇᕕᒻᒥ ᐃᓗᓯᓕᕆᓂᕐᒧᑦ ᑲᑎᒪᔩᑦ ᐅᐱᒍᓱᑦᓱᑎᒃ ᓴᕐᕿᑎᑦᓯᓕᕐᒥᔪᑦ ᑕᕐᓴᒥᒃ 
ᓄᑕᐅᓯᓕᕐᓯᒪᔪᒥᒃ ᓇᓗᓀᒃᑯᑕᖃᓂᐊᕐᓂᒧᑦ, ᑖᓐᓇ ᓄᑖᑦᓯᐊᖅ ᑕᕐᓴᖅ ᓇᓗᓀᕐᓯᓯᒪᑦᓯᐊᑐᖅ ᓲᖑᓂᕐᒥᒃ, 
ᓴᐱᕐᑌᑑᓂᕐᒥᒃ, ᐊᒻᒪᓗ ᓄᓇᕕᓕᒫᖅ ᐊᑕᐅᓯᐅᖃᑎᒌᓐᓂᖓᓄᑦ. ᑖᓐᓇ ᓄᑖᖅ ᑕᕐᓴᖅ ᐱᑐᑦᓯᒪᓂᖃᑦᓯᐊᑐᖅ ᓄᓇᕕᒻᒥ 
ᐃᓗᓯᓕᕆᓂᕐᒧᑦ ᑲᑎᒪᔩᑦ ᑎᓕᔭᐅᒪᒍᑎᖓᑕ ᓄᑕᐅᓯᓕᕐᑕᐅᒍᑎᕕᓂᖓᓄᑦ ᐊᒻᒪᓗ ᐱᑐᑦᓯᒪᑦᓯᐊᓱᓂ ᐊᑯᓂ 
ᐱᒍᑦᔨᓯᒪᓕᕐᓂᒥᓄᑦ ᐃᓄᓐᓂᒃ ᓄᓇᕕᒻᒥᐅᓂᒃ ᐃᓗᕐᕈᓯᑎᒍᑦ ᐊᒻᒪᓗ ᐱᑦᓯᐊᓂᒃᑯᑦ. 
 
2025-ᖑᑎᓪᓗᒍ ᓯᕗᓂᕐᒥᓗ, ᓄᓇᕕᒻᒥ ᐃᓗᓯᓕᕆᓂᕐᒥᒃ ᑲᑎᒪᔩᑦ ᑲᔪᓯᑦᓯᐊᓚᖓᔪᑦ ᓱᓕᑎᑦᓯᐊᓗᒍ ᐱᑦᔪᑎᒋᔭᖓ 
ᑲᒪᒋᑦᓯᐊᓗᒋᓪᓗ ᐃᓄᐃᑦ ᑭᖕᖒᒪᒋᔭᖏᑦ ᐅᓄᕐᓯᕙᓪᓕᐊᑎᓪᓗᒋᑦ. ᓄᑕᐅᓯᓕᕐᓗᒋᑦ ᐃᓗᓯᓕᕆᓃᑦ ᐃᓄᓕᕆᓃᓪᓗ 
ᐱᒍᑦᔨᓂᐅᓲᑦ ᑲᒪᒋᑦᓯᐊᓗᒋᓪᓗ ᐊᐅᓚᑕᐅᓂᖏᑦ ᑮᓇᐅᔭᖃᕐᑎᓯᕖᑦ, ᓄᓇᕕᒻᒥ ᐃᓗᓯᓕᕆᓂᕐᒧᑦ ᑲᑎᒪᔩᑦ 
ᐱᒍᑦᔨᓯᐊᖏᓐᓇᓚᖓᔪᑦ ᐃᓄᓐᓂᒃ ᓄᓇᕕᒻᒥᐅᓂᑦ. 
 
“ᓇᓪᓕᐅᑎᓯᒪᑎᓪᓗᒋᑦ ᐊᕐᕌᒍᐃᑦ 30 ᐱᒍᑦᔨᓂᕐᒧᑦ ᓇᓗᓀᕐᓯᐅᑎᑐᐃᓐᓇᐅᖏᓪᓚᖅ ᐱᓇᓱᐊᕐᓯᒪᓂᑦᑎᓄᑦ ᑖᒃᑯᓇᓂ 
ᐊᕐᕌᒍᓂ, ᑭᓯᐊᓂᓗ ᐃᕐᙯᑎᑦᓯᒋᐊᓪᓚᐅᑎᐅᕗᖅ ᐱᒍᑦᔨᓂᕆᓂᐊᕐᑕᑎᓐᓂ ᓄᓇᓕᕗᑦ ᐃᓗᓯᕐᓱᓯᐊᖁᓪᓗᒋᑦ 
ᖃᓄᐃᖕᖏᓯᐊᖁᓪᓗᒋᓪᓗ. ᑎᓕᔭᐅᒪᐅᑎᕗᑦ, ᑐᕌᕐᑕᕗᑦ ᐊᒻᒪᓗ ᐱᒻᒪᕆᐅᔪᖁᑎᕗᑦ ᓄᑕᐅᓯᓕᕐᓯᒪᓕᕐᑎᓗᒋᑦ, 
ᐱᒍᑦᔨᒍᓐᓇᓯᐊᕐᓂᓴᐅᓕᕐᑐᒍᑦ ᐃᓗᕐᕈᓯᑎᒎᕐᑐᓂᒃ, ᐳᕐᑐᔪᒥ ᐱᒍᑦᔨᓯᐊᕋᓱᐊᕐᓂᒥᒃ—ᒪᓕᑦᓯᐊᓱᒋᑦ ᐱᕐᖁᓯᑐᖃᕗᑦ 
ᓲᖑᓂᒻᒪᕆᓖᑦ ᐊᑐᕐᓗᒋᓪᓗ ᓄᑕᐅᓯᓕᕐᓯᒪᔪᑦ ᐱᓇᓱᐊᑎᒌᓐᓃᑦ. ᓇᑯᕐᓴᓚᕆᒃᑯᖓ ᓯᕗᓕᒋᐊᒥᒃ ᑲᑎᒪᔨᒥᒃ ᑖᑦᓱᒧᖓ 
ᐊᓪᓗᐃᕙᓪᓕᐊᑎᓪᓗᑕ ᓄᑖᒧᑦ, ᐱᓇᓱᐊᖃᑎᒌᑦᑎᓗᑕ ᐊᑕᐅᑦᓯᑯᑦ ᓄᓇᓕᓕᒫᑦ ᐱᕙᓪᓕᐊᓕᖁᓪᓗᒋᑦ ᓄᓇᕕᒻᒥ.” 

- ᕕᑦᑑᔨᐊ ᑕᕐᕿᐊᐱᒃ, ᐊᖓᔪᕐᖄᖅ ᓄᓇᕕᒻᒥ ᐃᓗᓯᓕᕆᔩᑦ ᑲᑎᒪᔨᖏᓐᓄᑦ 
 
“ᖁᕕᐊᓲᑎᖃᕐᑎᓗᑕ ᐊᕐᕌᒍᐃᑦ 30 ᓇᓪᓕᐅᓂᕐᓯᐅᓂᖓᓄᑦ ᐱᕕᑦᓴᓯᐊᖑᕗᖅ ᐱᓇᓱᐊᕐᓂᕆᖃᑦᑕᓯᒪᔭᕗᓐᓂ 
ᐅᑎᕐᕕᖃᕐᓗᓂ ᐊᒻᒪᓗ ᐱᕙᓪᓕᐊᒍᑎᒋᒋᐊᓪᓚᓗᒋᑦ ᐱᒍᑦᔨᓂᕆᔭᕗᑦ ᓄᓇᕕᒻᒥᐅᑦ ᖃᓄᐃᖕᖏᓯᐊᖁᓪᓗᒋᑦ 
ᐃᓗᓯᕐᓱᓯᐊᖁᓪᓗᒋᓪᓗ. ᑎᓕᔭᐅᒪᒍᑎᕗᑦ, ᑐᕌᕐᑕᕗᑦ ᐊᒻᒪᓗ ᐱᒻᒪᕆᐅᔪᖁᑎᕗᑦ ᐃᑲᔪᕐᓯᓂᐊᕐᑐᑦ 
ᑲᔪᓯᑦᓯᐊᒍᑎᐅᓂᐊᕐᓱᑎᒃ ᐱᕙᓪᓕᐊᓕᕐᓂᒥᒃ ᐊᒻᒪᓗ ᒪᓕᑦᓯᐊᓗᒋᑦ ᓄᓇᓕᑦᑕ ᑭᖕᖒᒪᒋᔭᖏᑦ,” ᐅᖃᕐᑐᕕᓂᖅ ᑦᔨᐊᓂᕙ 
ᒪᓂᒃ-ᒑᑦᑲᓐ, ᐳᕐᑐᓂᕐᓴᖅ ᓄᓇᕕᒻᒥ ᐃᓗᓯᓕᕆᓂᕐᒧᑦ ᑲᑎᒪᔩᑦ. 
 
ᖁᕕᐊᓲᑎᖃᕐᑎᓗᑕ ᑖᒃᑯᓂᖓ ᐊᕐᕌᒍᓂ ᐅᒃᑯᐃᖔᕐᓂᖓᓄᑦ, ᓄᓇᕕᒻᒥ ᐃᓗᓯᓕᕆᓂᕐᒧᑦ ᑲᑎᒪᔩᑦ 
ᓇᑯᕐᒦᓚᕆᑦᑐᑦ ᓄᓇᓕᓐᓂᒃ, ᐃᑲᔪᕐᑎᒥᓂᒃ, ᐊᒻᒪᓗ ᐱᓇᓱᑦᑎᖁᑎᒥᓂᒃ ᐊᔪᐃᓐᓇᓂᖃᓲᖑᓂᖏᓐᓄᑦ 
ᐃᑲᔪᕐᓯᒪᓪᓚᕆᑦᓱᑎᓪᓗ ᑖᒃᑯᓇᓂ ᐊᕐᕌᒍᓂ. ᐊᑕᐅᑦᓯᑯᑦ, ᓂᕆᐅᓐᓂᖃᕐᑐᒍᑦ ᐃᓗᓯᕐᓱᓯᐊᕐᓂᒥᒃ ᓄᓇᕕᒻᒥ 
ᐱᕙᓪᓕᐊᑎᑦᓯᖃᑎᒌᓐᓂᐊᓂᑦᑎᓄᑦ. 
 
ᑐᑭᓯᒋᐊᑦᓯᐊᕈᒪᒍᕕᑦ ᓄᓇᕕᒻᒥ ᐃᓗᓯᓕᕆᓂᕐᒧᑦ ᑲᑎᒪᔩᑦ ᑎᓕᔭᐅᒪᐅᑎᖓᓂᒃ, ᑐᕌᕐᑕᖓᓂᒃ ᐊᒻᒪᓗ 
ᐱᒻᒪᕆᐅᔪᖁᑎᖏᓐᓂᒃ ᑕᑯᓂᐊᕆᑦ ᐅᕗᖓ https://nrbhss.ca/en/about-us/mission-and-values  

https://nrbhss.ca/en/about-us/mission-and-values

ᓄᓇᕕᒻᒥ ᐃᓗᓯᓕᕆᓂᕐᒧᑦ ᑲᑎᒪᔩᑦ ᑎᒥᖕᖑᑐᕕᓂᖅ 1978ᖑᑎᓪᓗᒍ ᔦᒻᔅ ᐯ ᐊᒻᒪᓗ ᑯᐯᒃ ᑕᕐᕋᖓᓂ 
ᐊᖏᖃᑎᒌᒍᑎᖓᑎᒍᑦ. ᑲᒪᒋᔭᑦᓴᔭᓕᒃ ᐃᓗᓯᓕᕆᓂᕐᒧᑦᓕᖓᔪᓂᑦ ᐱᒍᑦᔨᒍᑎᓂᑦ ᐃᓄᖁᑎᒥᓄᑦ 14ᓂᑦ 
ᓄᓇᓕᓐᓃᑐᓂᑦ ᓄᓇᖁᑎᖓᓂ ᑯᐯᒃ 55 ᐃᑰᑕᖓᑕ ᑕᕐᕋᖓᓂᑦᑐᓂᑦ. 

ᐱᓯᒪᔪᖅ: ᓄᓇᕕᒻᒥ ᐃᓗᓯᓕᕆᓂᕐᒧᑦ ᑲᑎᒪᔩᑦ 
 
ᑐᑭᓯᒋᐊᕈᒪᒍᕕᑦ: ᔨᐊᓐᑐᓪ ᐱᓕᐊᕐ-ᔫᓯᐊᕝ  

ᑐᓴᐅᒪᖃᑎᒌᓐᓂᒥᒃ ᑐᑭᒧᐊᑦᑎᓯᔨ, ᓄᓇᕕᒻᒥ ᐃᓗᓯᓕᕆᓂᕐᒧᑦ ᑲᑎᒪᔩᑦ 
media.nrbhss@ssss.gouv.qc.ca 

